
S bassiert e Mischt – mir luege wägg.
Was kümmeret ys all dä Drägg?

Uns goots jo wirgglig wunderprächtig
mir sin sehr feyn, entspannt und mächtig.

S macht d Politik grad was si wott,
obwohl si zue-n-is luege sott,
damit mir sicher sin und wohl

doch s Resultat isch zimmlig hohl!

An Bischbyl manglets leider nid,
was es für Mischt globaal grad git.

Mir degge d Auge mit der Hand
und stegge gschwind der Kopf in Sand.

S isch s Epizentrum ganz bekannt:
Der Trump isch zrugg im Ami-Land.

Bekanntlig isch är nid e Hälle
und gheerti in e Gummizälle.

No Macht het är ganz schregglig Durscht
drum isch ihm s Klima völlig wurscht.

Amerika versinggt im Drägg,
drum luege mir pikiert ewägg.

Sy Pendant bloggt als no d Ukraine
das derf nid syy, so sott me maine,
dä glaini Maa macht allne z schaffe,
mir luege wägg, statt aanezgaffe!

Jetzt friere sy dert halt an Ranze
und d Bäre schloofe anstatt z tanze

die rächti Haltig käämt ys z tyyr,
drum luege mir ins Chemineefyyr.

Die Dytschi Wirtschaft goot grad z Grund.
Für d Umwält syg das schyynts ganz gsund,

kei Produggzioon, kei CO-zwei
und z ässe git s au nüt dehei.

S isch d Koalizioon grad voll in d Hoose
zem Syyg duet d AfD jetzt bloose.

Wenn dääne dört der Maage knurrt
no nimmsch e Cüpli und luegsch furt.

D EU-Verträäg sin schyynts ganz toll!
D Frau Amhärd isch «des Lobes voll!».

Verhandlet haig me vyyli Stunde
bilateraal sich ändlig gfunde!

Doch kunnt glyy us, si liegt is aa,
«Das chönned Ihr halt nid verstaa!»
Si sait: «Am Fuudi gärn e Schlägg!»
und legt sich aa und isch ewägg.

Ersatz ka d «Mitti» kaine finde
schyynts wott sich kain dä Job uffbinde.

Der Ängelbärger blybt gärn do,
är haig e Parkplatz und syg froh!

Der Stapi Cramer isch ganz happy
und gniesst sy Job als Basler Näppi,

sy Laischtigsuusswyys isch nid ryych,
me luegt ewägg und wäält en glyych.

Der ESC bringt är no Basel
und griegt e Biljiee für sy Gfasel,
är derf in jeede Färnsee wingge

und sich denn – ganz toll – farbig schmingge.

Der groossi Root, dä drait grad duure
und git der SVP uf d Schnuure.

Vo «link und nätt» isch nüt meh umme,
s hän Stiil und Aastand nur die Dumme!

Der Papscht macht d Porta Santa uff
drum gits in Rom e riise Puff!

Mir gseen das offe, gar nid stuur
und mache s Glyych als Unterfluur.

Der Fasnachtsabfall soll verschwinde
und Räppli soll me nimme finde,
neutraall firs Klima muess es sy,

das groosse Fescht bi uns am Rhy!

Es goot bachab, nur isch s nid nobel,
do schafft ain mit em groosse Hobel!
Mir gniesse-n-en, dä Fasnachtsdrägg

und luege-n-aane, nid ewägg!

Sujet: Nobel goots bachab – lueg ewägg!

D Ladäärne-Uusstellig uff em Minschterplatz und d Waage- und Regg- 
wisyte-Uusstellig bi dr Kasäärne sin vom Määntig znacht bis am Mittwuch 
demoorge! Deert und an de Verkaufsständ (CINS) in dr Stadt ka men au alli 

Zeedel und Schnitzelbängg, d Blaggedde und dr Rädäbäng kaufe.

Am Frytig, 14. Meerz und Samschtig, 15. Meerz 2025 findet uf em Barfi
die 1. Lektion statt. Fasnacht für alli zum Kennelehre und Usprobiere! 

jetzt-fasnacht.ch

D Zeedellääsede isch am Sunntig noo dr Fasnacht 2025, am 16. Meerz,
vom Finfi bis am Siibeni zoobe, in dr Baseldytschi Bihni (im Lohnhof 4).

D Foyer-Bar isch vom Vieri ewägg offe.


